
Uunga siunnersuut: Inuit innarluutillit tapersersorneqarnissaannut Inatsisartut 

inatsisaata allanngortinneqarnissaanut Inatsisartut inatsisaat 

(Meeqqanut, Inuusuttunut, Ilaqutariinnut Inatsisillu Atuutsinneqarnerannut Naalakkersuisoq) 

 

 

Saqqummiussissut  

(Meeqqanut, Inuusuttunut, Ilaqutariinnut Inatsisillu Atuutsinneqarnerannut Naalakkersuisoq) 

Siullermeerneqarnera 

 

 

Matumuuna Naalakkersuisut Inuit innarluutillit tapersersorneqarnissaannut Inatsisartut 

inatsisaata allanngortinneqarnissaa pillugu Inatsisartut inatsisissaattut siunnersuut 

saqqummiuppaat.   

 

Akiliunneqarluni ukiumoortumik tikeraarluni angalasinnaatitaanerit inunnut innarluutilinnut 

eqqartuussut eqqartuussiviulluunniit aalajangernerata kingorna ulloq unnuarlu neqeroorummi 

inissinneqarsimasunut atuutissanngimmat siunnersuutip erseqqissassavaa.  

 

Inuit innarluutillit ulloq unnuarlu neqeroorummut nunagisap avataaniittumut  

inissinneqarsimasut inuit innarluutillit tapersersorneqarnissaannut inatsit malillugu ukiumut 

ataasiarlutik angerlarsimaffimminnut akiliunneqarlutik angalasinnaatitaapput.  

 

Inunnut innarluutilinnut ulloq unnuarlu neqeroorutini maani nunami najugalinnut, Inatsisartut 

inatsisaanni tikeraarluni angalasarnerit pillugit aalajangersakkani, inuup 

kommunalbestyrelsimit neqeroorut tunngavigalugu ulloq unnuarlu neqeroorummi 

najugaqarnera imaluunniit eqqartuussut eqqartuussiviulluunniit tamanna pillugu 

aalajangiinerata kingorna inissinneqarsimanera immikkoortinneqanngillat.  

  

Inatsisartut inatsisaanni allassimasunik nassuiaaneq taamaallaat isiginiaraanni, qanorluunniit 

kommunalbestyrelse ikiorsiilluni inissiinissamik neqerooruteqaraluarpat imaluunniit inissiineq 

Kalaallit Nunaanni Pinerluttulerinermi inatsimmi malittarisassat malillugit eqqartuussut 

tunngavigalugu pisimappat, eqqartuussivimmiilluunniit aalajangiinerata kingorna inissiineq 

pisimappat, inuit nunagisamik avataanni Kalaallit Nunaanni ulloq unnuarlu neqeroorummi 

inissisimasut tamarmik nunagisaminnut tikeraarlutik akiliunneqarlutik angalasinnaapput.  

Kisianni eqqartuussut malillugu imaluunnit tamanna pillugu eqqartuussiviup aalajangernera 

malillugu inissinneqarsimasunut Danmarkimi ulloq unnuarlu neqeroorutini inunnut 

inissinneqarsimasunut tamanna atuutinngilaq. Pisumi taamaattumi akiliunneqarluni 

tikeraarluni angalanissamut pisinnaatitaaffeqartoqanngilaq. 

 

Kisianni pinerluttulerinermi inatsit malillugu inunnut najugaqarfissatut neqeroorutini 

Danmarkimiittuni najugaqartunut tikeraarluni angalanerit pillugit aalajangersakkat, pisut 

ilaanni kukkusumik nassuiarneqartarsimasut sulisaatsit takutippaat.  Inuit eqqartuussut 

imaluunniit tamanna pillugu eqqartuussiviup aalajangiinerata kingorna Danmarkimi 

inissinneqarsimasut, pisut ilaanni, naak inatsisitigut tunngavissaqanngikkaluartoq, 

akiliunneqarlutik tikeraarlutik angalatinneqartarsimapput.   

Inuit, inunnut ataasiakkaanut iliuusissanut pilersaarutit tunngavigalugit, najukkap avataani 

ulloq unnuarlu neqeroorummi imaluunniit ulloq unnuarlu paaqqinnittarfimmi 

najugaqarnissamik neqeroorfigineqartut, nunaminnut ilaquttaminnullu attaveqarnerminnik 

attassiinnarnissamik periarfissaqarnissaat Inatsisartut inatsisaanni tikeraarluni angalasarnerit 

pillugit aalajangersakkani eqqarsaataavoq.   

 

Taamaaqataa inunnut eqqartuussut malillugu ulloq unnuarlu neqeroorummut 

inissinneqarsimasunut atuutinngilaq, tassami eqqartuunneqartup anisinnaanera qaqugukkullu 

anisinnaanissaa unnerluussisussaatitaasut aalajangertussaavaat.  Taamaammat tikeraarluni 

angalasinnaatitaanerit, anisinnaatitaanermik pisinnaatitaaffeqarnermik naatsorsuuteqarfiusut, 

pillugit Inatsisartut inatsisaanni aalajangersakkanit aalajangersarneqarsinnaanngillat. 

 

Taamaattumik siunnersuummi matumani inersimasunut meeqqanullu pillaatissinneqarnissamut 

ukioritinneqartut ammut killingat sinnerlugit ukiulinnut, akiliunneqarluni tikeraarluni 

angalanernut pisinnaatitaaffik inunnut eqqartuussut imaluunniit eqqartuussiviup tamanna 

pillugu aalajangernerata kingorna inissinneqarsimasunut atuutissanngitsoq, Inatsisartut 

inatsisaanni tikeraarluni angalanernut aalajangersakkani ersarissumik paasiuminartumillu 

allanneqarpoq.   

Siunnersuut inunnut eqqartuussut imaluunniit eqqartuussiviup aalajangernerata kingorna 

inissinneqarsimasunut taamaallaat atuuppoq. Inunnut ulloq unnuarlu neqeroorummut 

kommunalbestyrelsimit innersuunneqarneq tunngavigalugu najugaqartunut, akiliunneqarluni 

tikeraarluni angalasinnaatitaaneq ullumitut allanngortinneqarnani atuutissaaq.  

 

Taamatut oqaaseqarlunga oqaluuserisassaq Inatsisartuni suliarineqarnissaanut tunniuppara.  


